
Олоңхону оскуола5а үөрэтии балачча баай историялаах. Ол курдук, өссө 1923 сыллаахха С.А.Новгородов, Н.Е.Афанасьев, о.д.а. «Аа5ар кинигэлэригэр» Олоңхо бухатыыра дьиэтиттэн аттанара» диэн кылгас быhа тардыы киирбитэ. Ити курдук түhүмэх түhүмэх 1936, 1937, 1951, 1957, 1963 сыллардаахха олоңхону төрдүс, алтыс, сэттис кылаастарга үөрэх программатыгар киллэрэн үөрэтии ыытыллыбыт.
Олоңхону оскуола5а үөрэтии саңа кэрдиис кэмэ 1970 с. саха литературатын саңа программа олоххо киириитинэн са5аламмыта. Саңа программа быhыытынан олоңхо бэhис кылааска – 4 чаас, ахсыс кылааска -8 чаас үөрэтиллэр буолбута. Бэhис кылаас хрестоматиятыгар С Васильев «Эрчимэн Бэргэн», ахсыс кылааска К Оросин «Дьулуруйар Ньургун Боотур» киирэн үөрэтиллэр. Билиңңи кэмңэ алтыс, тохсус кылаастарга ити олоңхолор балачча киэңник элбэх чаас бэриллэн үөрэтиллэр.

Үтүмэн үйэлэргэ түмэн, чочуйан, нарылаан айбыт сүдү олоңхобут тылын баайынан, ураты тутулунан, сиэдэрэй кэрэтинэн киhини барытын сөхтөрөр, умсугутар улуу күүстээх. Ол эрээри билиңңи үөрэнээччи олоңхону аа5арыгар уонна истэригэр ис хоhоонун эрэ буолбакка, тылын-өhүн эмиэ лаппа ыарыр5атар. Ыарыр5атар буолан олоңхону аа5арга оччо таласпат, бол5ойон аа5ар үөүйэ5э ситэ олохсуйбатах буолан, олоңхо тылын-өhүн өйдөөбөт, билбэт. Аа5ыы уонна тылы билии бэйэ бэйэлэриттэн олус тутулуктаахтар. Итини билиңңи кэм о5отугар ханнык ньыманы туттан үөрэттэххэ көдьүүстээх буолара учууталтан тутулуктаах. Ол инниттэн мин о5ону олоңхону үөрэтэргэ кө5үлүүр сыалтан аныгы кэм ирдэбилигэр эппиэттиир ньыма быhыытынан информационнай технология нөңүө үөрэтиини киллэриэххэ сөп дии саныыбын. Билигин олохпут тэтимнээхтик сайдар кэмигэр үөрэтии тиhилигэр информационнай технология саңа көрүңүн нөңүө үөрэтии олох ирдэбилэ.
Компьютер, интернет, сотовой сибээс, цифровой технология балысханнаахтык сайдыбыт кэмигэр сөп түбэhиннэрэн улуу олоңхобутун үөрэтиини саңа таhымңа таhаарыахха. Онуоха олохсуйбут үөрэтии үгэhин кэспэккэ, алтыhыннара тутан үөрэтии улахан көдьүүhү эрэ а5алыа5а.
Олоңхону информационнай технология нөңүө үөрэтии сүрүн соруктарынан буолаллар:

1. Олоңхо ис хоhоонун эргономиканан үөрэтии.

2. Олоңхо олуктарын о5о5о биллэрэр сыалтан презентацияны киэңник таhаныы.

3. Олоңхо сюжеттарын о5о толору өйдүүрүн инниттэн графическай уруhуйдары анимациялаан киллэрии.

Маннык үөрэтии түмүгэр ситиhиллэр:
1. О5о олоңхо ис хоhоонун толору өйдүүр.

2. Өйгө оңорон көрөр дьо5ура сайдар.

3. Олоңхо сюжеттарын сааhылаан өйгө тутар.

4. Олоңхоттон сөптөөх тирэх тыллары була үөрэнэр.

5. Олоңхо тылын-өhүн туттан кэпсиир буолар.

6. О5о олоңхону билэргэ интэриэhэ улаатар.

Алтыс кылааска Сергей Васильев «Эрчимэн Бэргэн» олоңхотун үөрэтиигэ информационнай технологияны маннык быhыылаахтык туhаныахха сөп.
Бастатан туран, олоңхону үөрэтиэх иннинэ о5ону турукка киллэриэххэ. Онуоха бастакы слайда көрдөрүллэр. Ойууга олоңхоhут хара5ын симэн, тобук тардыстан, бүүс-бүтүннүү этэр тылын эгэлгэтигэр бас бэринэн туттан-хаптан олорорун, көмүлүөк оhохтон илгийэр сылаас дьиэ иhин сырдыгынан сыдьаайарын о5о илэ хара5ынан көрөн итэ5эйэр, өйүнэн-санаатынан ылынар түгэнэ үөскэтиллэр. О5о олоңхону үөрэтэр турукка дөбөңнүк киирэр. Олоңхо диэн – туспа эйгэлээх сүдү айымньы буоларын өйдүүр.
О5о бастакы слайдаттан сиэттэрэн олоңхо туhунан өйдөбүлү кэңэтэригэр «Олоңхо» диэн иккис слайда көрдөрүллэр. Анимация көмөтүнэн учуутал о5олорго олоңхо диэн туох айымньы буоларын сиhилии үөрэтэр.
Ити кэнниттэн «Эрчимэн Бэргэн» олоңхону аа5ыы, үөрэтии тэриллэр. О5о учууталы кытта тэңңэ үлэлээhиннэрин түмүгэр «Эрчимэн Бэргэн» олоңхо сюжеттарын ис хоhооно графическай схема быhыытынан системаланан оңоhуллар. ( 3 слайда). Маннык үлэ о5о олоңхону аа5ар интэриэhин көбүтэр, үлэлиир дьо5ура сайдар.
Төрдүстэн онуска диэри слайдаларга олоңхо олук тылын үөрэтии ыытыллар. Онуоха слайдалар аайы көрдөрүллэр:

4-с слайда – Бухатыыр сирин-уотун ойуута. 
                      Тиэкис- Хара тыа хаймыылаах,

                                     Күөх тыа күрүөлээх,

                                     Кө5үрээбэт көтөрдөөх,

                                     Быстыбат быйаңнаах.

5-с слайда – Эрчимэн Бэргэн ийэлээх а5атын ойуута.

                      Тиэкис-Ыал буолан, ыыр үктээн, буруо таhааран

                                    Хардаң эhэлээн, буур тайахтаан, булан-талан,

                                    Бараммат баайдаммыттар,

                                    Хороммот тоттоммуттар.

6-с слайда – Бухатыыр о5о төрөөhүнэ, ойуу. 
                      Тиэкис- Саннын байаатынан охсуллар

                                     Хампа көмүс баттахтаах,

                                     Көхсүн быhа5аhынан охсуллар

                                     Көмүс долгун кө5үллээх.

7-с слайда – Эрчимэн Бэргэн бухатыыр буолан төннүүтүн ойуута.

                      Тиэкис- Ат туйа5ын тыаhа,

                                     Хатарыылаах анньыы тыаhын курдук, 
                                     Хабыр5аччы сиэлэн кэлэн

                                     Тусаhаларын иннигэр

                                     Тохтуу биэрбит.
8-с слайда – Бухатыыр дьүhүнэ-бодото (ойуу).

                      Тиэкис- Куртуйах ньуо5айын курдук

                                     Куударалаах бэскилээх,

                                     Эрэдэhиннээх үүн тиэрбэhин курдук

                                     Эрилкэй харахтаах,

                                     Хара саhыл кутуругун курдук

                                     Халың хаастардаах,

                                     Сахсыйа оонньообут курдук

                                     Кытархай иңнэрдээх,

                                     Улуу тайах уллуңун 

                                     Умса туппут курдук

                                     Уhун сыыйылла5ас муруннаах,

                                     Таба кыыл акымалын силиитинэн

                                     Нарылаан оңорбут курдук

                                     Чараас уостаах.

9-с слайда – Эрчимэн Бэргэн уонна Үрүң Аар тойон ойуута.
                      Тиэкис- То5ус түүннээх күн уhааран,

                                     Өлбөт мэңэ уутугар

                                     Үс түүннээх күн сөтүөлэтэн

                                     Сылайбат сындааhыннаата,

                                     Өhүллүбэт үүдэhиннээтэ

                                     Тохтубат хааннаата,

                                    Тостубат уңуохтаата.

10-с слайда - Өксөкү Кыыл ураhа таhыгар олорор ойуута.

                       Тиэкис- Тимир чыллырыыт түүлээх,

                                     Кырыйыы балаhа кынаттаах,

                                     Кырыылаах дуксуур тумустаах,

                                     Содуомнаах уон дэгиэ тыңырахтаах,

                                     Чааскы са5а харахтаах,

                                     Чаан алгый са5а бастаах.

Бу көрдөрүллэр слайдалары анимация көмөтүнэн үөрэтии ыытыллар. О5о олоңхо тылын-өhүн көрөн-истэн дөбөңнүк ылынар, өйүгэр хатыыр. Олоңхо кэрчиктэрин кэпсииригэр олук тыллары туhана үөрэнэр. Итинник ньыманан үөрэтиигэ араас кэриңнээх сорудахтары толорор. О5олорго холобур  маннык сорудахтары биэриэххэ сөп:
· Слайда5а көстөр бухатыыр сирин-уотун ханнык тылларынан ойуулуохха сөбүй?

· Бэриллибит тылларга сөптөөх тэңнээhиннэри бул.

· Бэриллибит олук тыллары туhанан олоңхо бу кэрчигин кэпсииргэ холон.

· Бэриллибит тыллартан бухатыыр күүhүн-уо5ун, бөдөңүн-салаңын көрдөрөр тыллары бул.

· Өксөкү Кыылы ойуулааhын олугуттан эн тугу биллиң?

· Көрдөрүллүбүт слайдалары туhанан олоңхо тылыгар-өhүгэр чугаhатан кэпсииргэ холон.

Ити курдук маннык оңоhуллубут слайдалар үөрэтиигэ бары өттүттэн табыгастаахтар, төhө ба5арар көрүңнээх сорудахтары толкуйдаан о5ону уруокка айымньылаахтык үлэлэтиэххэ сөп.

Олоңхону информационнай технология нөңүө үөрэтии бары өттүнэн көдьүүстээх. Маныаха хас биирдии учуутал айымньылаахтык улэлээн олоңхону үөрэтии көдьүүhүн үрдэтиэхтээх, үөрэтии саңа таhымыгар таhаарыахтаах. Оччо5о эрэ о5о олоңхо ис хоhоонун өйдүө, тылын-өhүн күннээ5и оло5ор тутта үөрэниэ.

